
జయజయశబ్దంబులుచేసి వరాహస్వామి తిరోహితుం డైన

దిక్కునకు మ్రొక్కులిడుచుఁ దత్ప్రభావంబులం బొగడుచుం

దమ నివాసంబులకుం జని రంత శ్రీభూనీళాదేవులును బరి

వారంబులును హరికి దండప్రణామంబు లాచరించినం జూచి

సంతసించి హరి సిరితో నిట్లనియె.

	క.	
సిరి నీవు నన్నుఁ గన్గొని

వెఱచెద వని రమ్మనుటకు వెఱపించితి నీ

వరయఁగ నీళను దోడ్కొని

పరివారముతోడ రాగ బహుమే లయ్యెన్.

	వ.	
అనిన విని సిరి నగుచు హరి కిట్లనియె.

	తే.	
స్వామి నినుఁ బాసి నిముస మోర్వంగఁజూల

నని యెఱుంగవె గావును జనినదానఁ

దప్పు సైరించి మము నందఱను బ్రోవు

మనుచు వేఁడఁగ హరి సిరి కనియె నిట్లు.

	క.	
భూమీస్థలి వెదకఁగ నా

కీమహితస్థలము దొరకె నిచ్చట నిలువన్

నామది కిష్టం బయ్యెను

గోమలి మన కిప్పు డిది వికుంఠంబ గదా.

	సీ.	
ఈఫలద్రుమములు నీప్రసూనలతాళు

        లీపుణ్యతీర్థము ల్ప్రాపు నుండు

మున్యాశ్రమంబుల మోక్షస్థలంబుల

        ధన్యంబు లయిన భూధరచయములఁ

జూడఁ జూడఁగ నాకు వేడుక పుట్టెను

        గాన నిల్చితి నిందుఁ గమలనయన

